
ПРАБЛЕМА ДЭЗЕРЦІРСТВА  

Ў МАСТАЦКІМ ДОСВЕДЗЕ АЛЯКСЕЯ ПЫСІНА (ПАЭМА “КАРА”) 

 

У беларускай літаратуры вобраз дэзерціра пачаў актыўна фігураваць у 

творах, напісаных або задуманых цягам другога дзесяцігоддзя ХХ ст. у сувязі 

з трагічным вопытам Першай сусветнай вайны і ваенна-палітычных падзей, 

якія адбываліся на тэрыторыі Беларусі ў 1918 – 1920 гг. Згадаем у гэтай сувязі 

запіскі М. Гарэцкага “На імперыялістычнай вайне” (1914 – 1919, 1925), паэму 

Я. Коласа “На шляхах волі” (1926 – 1935, 1955 – 1956), апавяданні Ц. Гартнага 

“Чырвонаармеец Панкел Ліпа”, “Бегунец” (абодва – 1920), М. Чарота 

“Апошняя ноч” (1921), Я. Коласа “Дачакаўся” (1923), Я. Нёманскага 

“Дэзерцір” (1923) і інш. Што падштурхоўвае байца да ўцёкаў? 

Беспрынцыпнасць? Маладушша? Стомленасць ад вайны і жаданне сустрэцца 

з блізкімі? Агульны пацыфісцкі настрой або натуральны інстынкт 

самазахавання? Асноўная ўвага пісьменнікаў, часцей за ўсё, скіравана на 

даследаванне псіхалогіі паводзін таго, хто парушыў прысягу ці з’яўляецца 

патэнцыйным уцекачом, на вытлумачэнне матываў, мэт, перадумоў яго 

ўчынку. 

Ідэйна-мастацкая трактоўка дэзерцірства, як правіла, абумоўлена 

гістарычным фактарам, асаблівасцю ваеннай сітуацыі. Аўтар манаграфіі, 

прысвечанай апавяданням М. Гарэцкага і Ц. Гартнага, А. Макарэвіч, 

справядліва адзначае, што ў беларускай літаратуры 1920-х гг. асэнсаванне 

дэзерцірства становіцца своеасаблівым мастацкім падыходам да рэфлексіі: 

“…почему может происходить такое явление и можно ли всякий побег из 

армии в то время назвать изменой, учитывая классовое расслоение 

военнослужащих” [7, c. 112]. У сваю чаргу, адзначым, што, нягледзячы на 

характар вайны, ніколі не застаецца ўбаку маральны змест пытання: 

дэзерцірства ў творах успрымаецца не столькі як адступленне ад законаў 

вайны, колькі як парушэнне агульначалавечых імператываў. Гэта датычыць і 

айчыннай літаратуры пра наступную – Другую сусветную вайну:  паэмы 

А. Куляшова “Сцяг брыгады” (1943), З. Астапенкі “Эдэм” (1944), А. Пысіна 

“Кара” (1966), раман І. Чыгрынава “Плач перапёлкі” (1972), аповесць 

В. Быкава “Пайсці і не вярнуцца” (1978) і інш. У прыведзеным пераліку 

найменш вядомая і даследаваная, відаць, паэма Аляксея Пысіна “Кара” – твор 

не выпадковы ў мастацкай канцэпцыі пісьменніка. 

У індывідуальна-аўтарскім свеце А. Пысіна, вядомага найперш як паэт-

лірык, вялікія жанравыя формы не атрымалі шырокага развіцця. Акрамя 

некалькіх твораў для дзяцей, вядомы тры аўтарскія паэмы, якія ўвайшлі ў 

зборнік “Твае далоні” (1967), уганараваны Дзяржаўнай прэміяй імя Янкі 

Купалы. Тагачасная крытыка (а рэцэнзій-водгукаў на кнігу налічваецца больш 

за дзясятак), вельмі высока ацаніўшы лірычную частку зборніка, насцярожана 

паставілася да твораў, напісаных у новым для А. Пысіна жанры. Частка 

рэцэнзентаў вырашыла прамаўчаць, абмінуць гэтыя старонкі кнігі. У 



дачыненні да паэмы “Кара” некаторыя абмежаваліся лаканічным: 

“…выкрывае здрадніка-дэзерціра, які парушыў воінскую прысягу” [4]. Былі і 

прамыя выказванні пра творчую няўдачу паэта, прынамсі, Б. Бур’ян пісаў: 

“Что касается трех поэм, помещенных в книге, они мне представляются менее 

удачными опытами А. Пысина в этом жанре. И дело не в том, что в сюжетных 

построениях он не был оригинальным (скажем «Кара» повторяет повесть 

воронежского писателя Ю. Гончарова «Дезертир»). Скорее всего причиной 

неполных неудач было отклонение поэта от той стихии лирического течения 

мысли, которое несут на себе его лучшие стихотворения. Если их отделывал, 

как гранильщик по хрусталю, то в поэмах выступил, пусть не обижается за это 

сравнение, как плотник” [2]. Думаецца, усё ж не толькі “стихия лирического 

течения мысли” пануе ў вершах паэта, ёсць яшчэ і трывалая доля падзейнасці, 

сюжэтнасці, якая асабліва выразна выявіла сябе ў баладах пісьменніка. 

“Баладная танальнасць у творчасці А. Пысіна, – адзначаў М. Мішчанчук, – 

узрастае ад кнігі да кнігі і ператвараецца ў дамінантную стылявую рысу” [8, 

с. 81]. Таму паварот лірыка да паэмнага жанру бачыцца натуральным у 

працэсе развіцця таленту, Яго нельга расцэньваць як выпадковасць, тым 

больш як прычыну мастацкай недасканаласці твора. Тым не менш да 

крытычных заўваг А. Пысін паставіўся звышадказна і пасля 1967 г. не напісаў 

больш ніводнай паэмы. Праўда, як сведчыць яго сучаснік і магілёўскі біёграф 

В. Арцем’еў, ужо ў 1981 г., незадоўга да смерці, “салдат і сейбіт” выказваў 

шкадаванне, што паслухаў крытыкаў, і яшчэ спадзяваўся напісаць паэму [1]. 

Папракаць А. Пысіна ў неарыгінальнасці сюжэта “Кары”, відавочна, 

таксама няма падставы. Згадаем, што ў 1960-я гг. вобраз дэзерціра, які дзясяткі 

гадоў хаваецца ад вайны ў роднай хаце, перш чым з’явіцца ў савецкай 

літаратуры, знайшоўся ў самім жыцці. Менавіта ў гэты час сям-там пачалі 

адшуквацца тыя, хто па розных прычынах вырашыў пазбегнуць ваеннай долі, 

не перайшоў на бок ворага, а ціха схаваўся ў кут, спадзеючыся перачакаць 

навалу. Напэўна, упершыню гэты тып “антыгероя” раскрыў вядомы рускі 

журналіст В. Пяскоў на старонках “Комсомольской правды” ў нарысе 

“Дезертир” (1962) [11], напісаным паводле рэальных падзей. Сапраўднае 

здарэнне пакладзена і ў аснову пысінскай “Кары”: працуючы журналістам, 

Аляксей Васільевіч некалькі дзён уважліва назіраў за дэзерцірам, які праз 

сямнаццаць гадоў пасля вайны адшукаўся ў Краснапольскім раёне. Паэт 

спускаўся ў яго хованку пад хатай, насіў фотаздымак у кішэні, відаць, 

раздумваў пра мастацкі твор (паводле ўспамінаў В. Арцем’ева і ліставання 

Л. Гарэлік з А. Пысіным [5]). Гэта дае падставы сцвярджаць, што ў аснове 

паэмы не проста інтэрпрэтацыя папулярнага сюжэта, а індывідуальна-

аўтарскае разуменне праблемы дэзерцірства. Тут жа адзначым, што да 

з’яўлення самай вядомай у савецкай літаратуры, наватарскай аповесці пра 

салдата-ўцекача, асуджанага на вечную адзіноту, – “Живи и помни” 

В. Распуціна – заставалася яшчэ восем гадоў! У 2000 г. А. Салжаніцын падчас 

уручэння прэміі рускаму празаіку згадаў, што да 1974 г. “в отблещенной 

советской литературе немыслимо было вымолвить даже полслова 



понимающего, а тем более сочувственного к дезертиру. Распутин — 

переступил этот запрет” [12].  

Ці закладзена ў аснову пысінскай паэмы спачувальнае стаўленне, спроба 

зразумець галоўнага героя – “бегунца” Аўхіма Гулькова? Адказ на гэтае 

пытанне патрабуе ведання ўсяго мастакоўскага свету, дзе вядучымі 

з’яўляюцца матывы памяці, віны перад жывымі і забітымі, паняцці франтавога 

братэрства, калектыўнага “мы” на вайне. У вершы “Успамін аб перабежчыку” 

(1970) паэт, што на ўласным вопыце спазнаў цярністасць ваенных шляхоў, 

прадказальна асуджае байца, які перабягае да ворага на полі бою: “Ён будзе 

вечна вінават: / Хтось потым абмінуў даверам / Таго, хто быў сапраўдны 

брат” [9, с. 256]. 

Успрыманне чалавека як “істоты сацыяльнай” (В. Быкаў), адчуванне 

ўзаемаадказнасці на вайне характэрна для пісьменнікаў-франтавікоў увогуле 

(А. Барбюс, М. Гарэцкі, В. Быкаў) і асабліва савецкіх франтавікоў 1940-х гг., 

якія ўспрымалі фашызм як сусветнае зло і верылі ў яго знішчэнне толькі 

агульнымі намаганнямі. У сітуацыі з Аўхімам Гульковым аказалася мала 

разумення ваенных законаў: герой не пераходзіць у стан ворага, а 

непрыкметна жыве ў дубовым пограбе, які “сам пасля вяселля будаваў”, 

здраднікам у прамым сэнсе слова ён не становіцца. Малаверагодна, каб сам 

аўтар закладваў у твор ідэю спачування дэзерціру, але псіхааналітычнае 

даследаванне паводзін у час і пасля ўцёкаў ён спрабуе правесці, імкнецца 

зразумець матывацыю героя, яго душэўныя пакуты, і ў фінале вобраз 

атрымаўся трагічны.  

Аўхім Гулькоў падаўся з фронту ў час зацяжных баёў пад Проняй (яркі 

і балючы вобраз таго, што там адбывалася ў кастрычніку 1943 – чэрвені 1944, 

А. Пысін стварыў у вершы “Проня” (1958): “Фантаны ўзляталі з пяском і 

жалезам / Над полем счарнелым, над лугам і лесам” [9, c. 62]). Падштурхнуў 

яго натуральны чалавечы страх смерці, толькі вось не кожны становіцца 

дэзерцірам. “Я не герой, не Мурамец Ілья” [10, c. 46],  – апраўдваецца Аўхім 

перад жонкай. Так, ён звычайны чалавек, “араты, касец, сявец”, які не так 

даўно ажаніўся, паспеў перад “бядой з-за Буга” пабудаваць хату, прычакаў 

сына ў першыя месяцы вайны, у партызаны не пайшоў, бо хацеў быць бацькам 

свайму дзіцяці. Ёсць у паэме і заяўка на пацыфісцкае стаўленне да вайны, калі 

герой  у роспачы прамаўляе: “Не б’юць так гада лютага і звера, / Як чалавека. 

/ Ўвесь агонь зямны, / Усё жалеза – у руках вайны” [10, с. 46]. Па вялікім 

рахунку, вайна і стала прычынай руйнавання жыцця гэтага, у сутнасці сваёй 

нядрэннага, але слабага чалавека.    

Як гэта часта бывае ў “ваенных” творах В. Быкава, А. Пысін зазірае ў 

мінулае жыццё героя. З успамінаў паўстае ідылічны малюнак яго маладосці: 

Скакалі чаркі. Райская закуска –  

Зялёны яблык і ахвярны вол. 

Каціўся з саду яблык недаспелы 

Ў нягрэшную хлапечую руку. 

Аўхім пасалавелы, пасмялелы 

Ганусю цалаваў у вішняку… [10, с. 48]  



Сапраўдны Эдэм, разбураны пазней “водгуллем грымот”! Амаль пра 

такі Эдэм сярод вайны марыў дэзерцір Юхім Кашлаты з паэмы З. Астапенкі. 

У выкарыстанні біблейскай сімволікі А. Пысіным адчуваецца доля аўтарскай 

з’едлівасці, іроніі. Безумоўна, Аўхіму хацелася вярнуцца ў спакойнае мірнае 

жыццё, але збегчы, проста так вырвацца з прасторы вайны немагчыма, 

нагадвае паэт. Вайна – “з’ява не толькі фізічная, матэрыяльная, а і духоўная” 

[6, с. 62]. Гэта вельмі хутка ўсведамляе пысінскі герой, гэта разумеюць і героі 

твораў З. Астапенкі, В. Быкава. Антон Галубін з аповесці “Пайсці і не 

вярнуцца” памкнуўся быць проста чалавекам, але “вайна заганяла яго ў тупік, 

з якога не было выйсця” [3, c. 237]. Асэнсоўваючы гэтую сітуацыю, пісьменнік 

паказвае, як адбываецца духоўная смерць героя. Вайна не адпусціла і Аўхіма 

Гулькова, які хацеў быць проста бацькам: літаральна з першых крокаў у бок 

дому ён адчувае сябе нябожчыкам, хоць па інерцыі і змагаецца з жаданнем 

абарваць жыццё фізічна (павесіцца), па інерцыі жыве сямнаццаць 

пасляваенных гадоў (“ўцякае ад пагоні, / Не год, не два, а ўсё яшчэ не ўцёк” 

[10, c. 49]).  

Праблему дэзерцірства А. Пысін разглядае як адмаўленне індывідуума 

ад асабістай адказнасці перад грамадствам, перад сваім сумленнем. У гэтым 

яны вельмі блізкія з В. Быкавым 1960 – 1980-х гг. Наступствам дэзерцірства, 

галоўнай карай за адступленне ад агульначалавечага ў імя індывідуальнага 

паэт бачыць не фізічнае знішчэнне (як гэта было, напрыклад, у літаратуры 

1940-х гг.: расстрэл Мікіты Ворчыка (“Сцяг брыгады”) або самагубства Юхіма 

Кашлатага (“Эдэм”)), а душэўныя пакуты і поўную адзіноту чалавека перад 

смерцю. “У сваёй магіле паміраў Аўхім, / Ніхто не чуў апошняга уздыху” [10, 

с. 50], – заканчвае паэму А. Пысін. Не ведаў пра жыццё бацькі сын, не ведалі 

аднавяскоўцы, а таксама (што немалаважна ў аўтарскім паэтычным свеце) 

палеглыя байцы (“І лічаць мёртвыя, што / лёг ён з імі, / Што з імі лёг пад 

дзёран палявы” [10, с. 47]). Паэта надзвычайна ўражвае сам факт такога 

“жыцця ў магіле”, бо яму самому заўсёды імпанавала іншая мадэль існавання, 

сфармуляваная ў назве аднаго са зборнікаў, – “Да людзей ідучы” (1972). І кошт 

кожнай хвіліны жыцця таксама быў добра вядомы былому франтавіку. 

Аналізуючы канфлікт індывідуальнага і агульначалавечага, А. Пысін у 

пэўны момант звужае яго да канфлікту міжкласавага. У перадсмяротным сне-

трызненні Аўхім Гулькоў раптам разумее, што ён стаў “аднае пароды” з 

кулаком-антысаветчыкам, у садах якога шчыраваў у дзяцінстве. Параўнанне 

гэтае псіхалагічна нематываванае ў кантэксце паэмы, зразумелае яно 

выключна ў кантэксце таго часу, калі пісаўся твор, псіхалагічная дакладнасць 

вобраза Аўхіма ў выніку змяншаецца. Выкажам меркаванне, што менавіта такі 

паварот у раскрыцці ўнутранай трагедыі ўцекача выклікае ўражанне агульнай 

спрошчанасці твора ў вырашэнні праблемы дэзерцірства, збядняе 

канцэптуальны ўзровень паэмы. Адчула гэта, відаць, і крытыка 1960-х гг., не 

паглыбляючыся, праўда, у дэталі.  

Пры ўсім гэтым у канцы паэмы герой А. Пысіна вяртаецца да 

ўсведамлення сваёй галоўнай віны і трагедыі: ахоўваючы жыццё для сябе і 

свайго сына, ён страціў і тое, і другое: “Сынок, сынок… Быў бацькам я… 



благім” [10, c. 50]. Гэтыя словы гучаць у сне-трызненні і звернуты да канваіра, 

які нібыта вядзе дэзерціра на пакаранне. У “хлопцы з карабінам” Аўхім пазнае 

сына… Першасныя асацыяцыі вядуць да герояў быкаўскай аповесці “Аблава”, 

але 1966 г., час напісання паэмы, быў яшчэ далёкі да “перабудовачных” 

васьмідзясятых. Сцэна канваіравання бацькі сынам у паэме А. Пысіна 

ўтрымлівае прамы падтэкст – асуджэнне дэзерцірства нашчадкамі.  

Трактоўка праблемы дэзерцірства, сюжэтныя павароты, літаратурныя 

прыёмы, выкарыстаныя аўтарам “Кары” (успамін героя, сон-трызненне), 

псіхалагічна вывераны вобраз жонкі ўцекача, якая сямнаццаць гадоў жыве з 

тайнай мужа і самаахвярна пакутуе (як потым распуцінская Насцёна), – усё 

гэта ў паэме А. Пысіна выдатна адлюстроўвае тэндэнцыі, якія адбываліся ў 

развіцці літаратуры пра Другую сусветную вайну. Зробленая паэтам спроба 

псіхааналітычнага даследавання асобы дэзерціра хоць і не ва ўсім была 

дасканалая, але стала адметнай прыступкай у мастацкім асэнсаванні лёсаў 

“згубленага” вайной пакалення.     

